                    十全十美个一日         
李家同教授撰
龍吟老師譯

　  今晡日朝晨，𠊎感覺特別个鬆爽。

　  𠊎个五十肩，已經跈等𠊎會五年吔，逐日朝晨䟘起來，第一个感覺就係左手臂會略略仔痛，毋過今晡日，一息感覺都無。

  　窗門外，天空特別个青。微風吹進來，還帶等一息桂花个香味。

  　𠊎个枕邊人，續毋見忒哩。原來佢在煮朝分𠊎食。自結婚以來，𠊎就摎吾餔娘講，人家貴為英國首相个柴契爾夫人，逐日朝晨都會替厥老公準備早點，妳也應該恁樣正著。𠊎餔娘一口就回忒，佢講：『朝晨睡目係神聖不可侵犯个人權，早晨个餐你只好自理吔。毋過假使你做成英國首相，𠊎願意逐日煮朝分你食。』這係麼个邏輯﹖今晡日，佢續摎平常無共樣吔，還問𠊎：『老公，你愛食炒卵，仰係卵包﹖』

　  上班吔，𠊎照樣偷偷仔看報紙，該位得人惱个科長行進來看著𠊎在看報紙，竟然一句話就無講，還摎𠊎閒尞幾句吔。

  　業務會報，𠊎照常亂講一通，科長聽吔以後，居然也無要緊樣仔，毋過𠊎該兜同事全分佢罵到狗血淋頭。

  　吃晝个時節，還卡奇怪个事情發生吔，別人个菜都共樣用大鍋菜燒出來个，𠊎續有一盤炒肉，味道也完全對𠊎个胃口，那有恁堵好个事情﹖𠊎實在忍毋歇吔，堵好隔壁个老王係𠊎个知己，故所𠊎就問佢，『老阿哥，到底係仰仔呢﹖仰𠊎今晡日做麼个事情都順序到不得了﹖』
    老王反過來問𠊎『你正經毋知﹖』
    『𠊎正經毋知。』
    『想愛知真相無﹖』

    『𠊎當然想愛知。』
『該就摎你講啦，你已經死忒吔。你應該知，只有死人正會有這種十全十美个日仔。』

  　𠊎大聲抗議：『你烏白講，你烏白講，𠊎食到好好啊......』

  　『老公，你仰仔又講夢話吔﹖』𠊎分吾餔娘搖醒。『還得人惱哦，一大早就講夢話，害𠊎分你吵醒吔。』

  　𠊎挼一下目珠，馬上感覺著𠊎个肩頭略略仔痛，𠊎屋下个這隻老貨嫲還頭那毛鬞棚棚仔睡在吾脣項，𠊎忽然間試著佢還得人惜哦，就煞煞仔唚佢一下。『你發神經係無，老癲牯。』這下佢正經醒吔，馬上下令：『下班以後，買一斤梅條肉，𠊎還愛一息仔蕃茄，........。』佢還在下令个時節，𠊎早就瀉走吔。𠊎知厥个脾氣。𠊎係有記得一兩樣東西，帶轉屋下分佢看，就做得交差吔，結究佢係一个盡有度量个人。

  　外背落等大雨，無柴契爾夫人替𠊎煮朝，𠊎只好擎等傘仔，先去門口个小店去吃燒餅油條，再過在雨中尖上公車上班。

  　上班个時節，𠊎總係笑嘻嘻仔。當晝，老王對𠊎講『老李，你食毋著藥仔係無﹖平時你盡好嫌七嫌八，係一个盡好嫌个人，仰今晡日一句埋怨个話都無﹖』𠊎講『老王，有麼个好嫌﹖假使你一早䟘起來，發現世界靚到不得了，一息看毋順眼个事情都無，該你就了忒咧。』老王忒後生，佢異像聽毋識吾个意思。　

